
 

 
1 

 
 
 
 
 
 
 
 
 
Maethu a Threth 
 
Mae blwyddyn dreth yn weithredol o’r 6ed o Ebrill yn y naill flwyddyn hyd at y 5ed o 
Ebrill yn y flwyddyn ganlynol. Ar hyn o bryd, rydym ym mlwyddyn dreth 2021-22. 
Mae Cyllid a Thollau Ei Mawrhydi (HMRC) bob amser yn gweithio’n ôl-weithredol, 
ac felly fy wnânt ofyn ichi gyflwyno gwybodaeth iddynt am y flwyddyn dreth 
flaenorol, sef 2020-21. Mae’r daflen wybodaeth hon yn egluro popeth am dreth a 
maethu ar gyfer blwyddyn dreth 2020-21, sydd newydd orffen, a pha ffurflenni treth 
sy’n ddyladwy, ond sydd â ffigurau’r ddwy flwyddyn dreth, 2020-21a 2021-22, er 
eich gwybodaeth. 
 
Er mis Ebrill 2003, mae POB gofalwr maeth wedi’u trin fel hunangyflogedig (yn 
cynnwys gofalwyr maeth sy’n darparu gofal seibiant a gofalwyr maeth sy’n deulu a 
chyfeillion). Ar yr adeg honno, fe gyflwynodd CThEM gynllun treth penodol ar gyfer 
gofalwyr maeth (‘gostyngiad gofal maeth’). Ym mis Ebrill 2010, fe gafodd gostyngiad 
gofal maeth ei ymestyn a’i ailenwi’n ‘gostyngiad gofal cymhwysol’. Mae hyn yn 
caniatáu i ofalwyr maeth dderbyn taliadau o’u gwasanaeth maethu hyd at lefel 
neilltuol (o’r enw eich trothwy treth),heb fod yn agored i dreth. 
 
Mae gostyngiad gofal cymhwysol yn cwmpasu gofal maeth, gofal cysylltu bywydau 
(a adwaenid yn flaenorol yn ‘lleoliad oedolion’), Pan Fydda i’n Barod (lle mae person 
ifanc sydd wedi’i faethu yn parhau ar ôl ei ben-blwydd yn 18 oed), a gofal rhiant a 
phlentyn. 
 
Mae gan lawer o ofalwyr maeth ond ychydig neu ddim elw trethadwy o faethu, 
oherwydd bod y cynllun treth gostyngiad gofal cymhwysol yn eitha’ hael. Fodd 
bynnag, mae ar ofalwr maeth angen gwneud cyfrifiad syml ar ddiwedd pob blwyddyn 
dreth i ganfod beth yw eu trothwy treth am y flwyddyn dreth a ph’un a oes ganddynt 
unrhyw elw trethadwy ai peidio. Cynghorwn ofalwyr maeth i beidio â chymharu’u 
hunain â gofalwyr maeth eraill. Bydd y cyfrifiad syml yn unigryw i chi ac i’ch 
amgylchiadau, ac felly, mae’ch trothwy hefyd yn mynd i fod yn unigryw i chi. 
 
 
Gostyngiad Gofal Cymhwysol – y cynllun treth ar gyfer 
gofalwyr maeth 
 
Y peth cyntaf y mae’n rhaid i ofalwr maeth ei wneud yw cyfrifo’u trothwy treth gan 
ddefnyddio gostyngiad gofal cymhwysol, y cynllun treth ar gyfer gofalwyr maeth. 
Mae gostyngiad gofal cymhwysol yn gyfrifiad dwy ran i gyfrifo’ch trothwy treth, y 
swm o arian y gallwch ei dderbyn o’ch maethu cyn y gallai fod yn rhaid ichi dalu 
rhywfaint o dreth. 

Mae’r cyfrifiad fel a ganlyn: 
 
Rhan 1 
 
Elfen sylfaenol o £10,000 bob aelwyd bob blwyddyn dreth, ar y sail bod y gofalwr 
maeth wedi’i gymeradwyo ar gyfer y flwyddyn dreth gyfan (neu yn ôl yr un gyfradd 
ar gyfer gofalwyr maeth sydd newydd eu cymeradwyo ran o’r ffordd drwy’r flwyddyn 
dreth). 
 
Rhan 2 
 
Elfen plant, am bob plentyn ar gyfer pob wythnos (neu ran o wythnos), lleolir 
plentyn gyda chi o: 
 
£200 yr wythnos am bob plentyn o dan 11 oed 
 
£250 yr wythnos am bob plentyn dros 11 oed (yn cynnwys unrhyw bobl ifanc 
Pan Fydda i’n Barod) 
 

Enghraifft: lleolir plentyn 8 oed am flwyddyn lawn (o’r 6ed o Ebrill tan y 5ed o Ebrill): 
 
Elfen sylfaenol: £10,000 
 
ynghyd â 
 
Elfen plant £200 x 52 wythnos = £10,400 
 
Felly, CYFANSWM y trothwy treth yw £10,000 + £10,400 = £20,400 
 
Nodwch fod wythnos dreth yn weithredol o ddydd Llun i ddydd Sul, ac felly os yw 
plentyn yn cyrraedd ar ddydd Iau ac yn gadael ar ddydd Mawrth, mae hynny’n 
cyfrif fel dwy ‘wythnos dreth’. 
 
 
 
Cyfanswm y taliadau o’ch gwasanaeth maethu 
 
Yn awr, cyfrifwch gyfanswm eich taliadau o’ch gwasanaeth maethu am y flwyddyn 
dreth (o’r 6ed o Ebrill tan y 5ed o Ebrill). Mae hyn yn bopeth a delir ichi gan eich 
gwasanaeth maethu, yn cynnwys lwfansau maethu ar gyfer y plentyn (plant), ffi 
neu daliadau, taliadau cadw, lwfansau gwyliau neu ben-blwydd, milltiredd ac unrhyw 
dreuliau eraill. Dylai’ch gwasanaeth maethu roi datganiad ichi ar ôl y 5ed o Ebrill, yn 
dangos cyfanswm eich taliadau am y flwyddyn. 
 
 
Cyfrifo a oes gennych unrhyw elw trethadwy o’ch gwaith maethu 
 
Yn awr, cyfrifwch a oes gennych unrhyw elw drwy gymharu’r ddau ffigwr (1) 
trothwy treth a (2) cyfanswm taliadau o’ch gwasanaeth maethu. 
 
Os yw cyfanswm eich taliadau maethu yn llai na’ch trothwy treth o’ch gwasanaeth 
maethu, NID OES gennych DRETH i’w thalu o’ch gwaith maethu (h.y. dim elw o 
faethu).

Os yw cyfanswm eich taliadau maethu yn fwy na’ch trothwy treth, mae gennych 
atebolrwydd treth o’ch gwaith maethu (h.y., mae gennych elw o’ch maethu). 
 
Lwfans treth personol 
Os oes gan ofalwr maeth elw o’u gwaith maethu, efallai serch hynny na fydd yn rhaid 
iddynt dalu unrhyw dreth os nad ydynt wedi defnyddio’u lwfans treth personol (er 
enghraifft, os ydynt yn maethu’n amser llawn ac nad oes ganddynt waith cyflogedig 
arall). Mae gan bob preswylydd yn y Deyrnas Unedig lwfans treth personol a all amrywio 
gyda’u hamgylchiadau. Dyma’r swm o incwm y gallwch ei dderbyn bob blwyddyn, yn 
cynnwys unrhyw elw trethadwy o faethu, heb orfod talu treth arno. 
 
Y Lwfans Personol i’r rhan fwyaf o bobl ar gyfer 2021-22 yw £12,570 (ar gyfer 
2020-21, roedd hefyd yn £12,500). Y lwfans hwn yw faint o incwm trethadwy y 
gallwch ei gael cyn ichi ddechrau talu Treth Incwm. 
 
Os oes gan ofalwr maeth elw trethadwy o’i waith maethu (h.y., mae’u taliadau 
maethu yn fwy na’u trothwy treth), mae ganddynt wedyn ddewis i’w wneud – parhau i 
ddefnyddio Gostyngiad Gofal Cymhwysol a derbyn y trothwy treth y maent wedi’i 
gyfrifo a derbyn unrhyw elw sydd wedi mynd dros y trothwy ganddynt neu 
ddefnyddio’r dull elw a cholled traddodiadol (byddai hyn yn gofyn iddynt gadw pob 
un dderbynneb y maent yn ei gwario ar faethu). 
 
 
Cofrestru fel hunan-gyflogedig â ChThEM a hunan-asesu 
 
Caiff gofalwyr maeth eu trin gan GThEM fel hunangyflogedig, ac mae’n rhaid iddynt 
gofrestru’u hunangyflogaeth â ChThEM unwaith y byddant wedi’u cymeradwyo fel 
gofalwyr maeth, ni waeth p’ un a ydynt yn gwneud elw o’u gwaith maethu ai peidio. 
 
Mae’n rhaid i ofalwyr maeth gofrestru fel hunan-gyflogedig o fewn chwe mis o 
ddiwedd y flwyddyn dreth pryd y cawsant eu cymeradwyo - erbyn y 5ed o Hydref. 
 
Er enghraifft: 
 

Os cewch eich cymeradwyo fel gofalwr maeth rhwng y 6ed o Ebrill, 2020 a’r 5ed 
o Ebrill, 2021, cofrestrwch erbyn y 5ed o Hydref, 2021. 
 

Os cewch eich cymeradwyo fel gofalwr maeth rhwng y 6ed o Ebrill, 2021 a’r 5ed 
o Ebrill, 2022, cofrestrwch erbyn y 5ed o Hydref, 2022. 
 
Gellir gwneud hyn: 
 

• ar-lein https://www.gov.uk/register-for-self-assessment/self-employed 
• ar y ffôn drwy Linell Gymorth y Newydd Hunangyflogedig ar 0300 200 

3310 sy’n agored o ddydd Llun i ddydd Gwener rhwng 8yb-6yh, ynghau ar 
benwythnosau a gwyliau’r banc 

• fe allwch gofrestru’n ysgrifenedig drwy gwblhau ffurflen CWF1 - 
cynlluniwyd y ffurflen hon i gael ei chwblhau ar sgrîn. Ni allwch arbed y 
ffurflen ond unwaith rydych wedi’i chwblhau, fe fyddwch yn gallu printio 
copi a’i bostio. 

 
 
 
 
 



 

 
4 

Bydd yn rhaid ichi gael eich dyddiad dechrau (y dyddiad y cawsoch eich 
cymeradwyo fel gofalwr maeth) a’ch rhif yswiriant gwladol wrth law. 
 
Y dull sydd orau gan GThEM yw cofrestru ar-lein. Pan ddefnyddiwch y dull hwn, fe 
fyddwch hefyd wedi’ch cofrestru’n awtomatig ar gyfer y gwasanaeth hunan-asesu ar-
lein. Golyga hyn y gallwch anfon eich ffurflenni treth sydd wedi’i hunan-asesu ar-lein. 
Unwaith rydych wedi cofrestru’ch hunangyflogaeth, fe sefydlir cofnod wedyn ar eich 
cyfer. Rhoddir Cyfeirnod Unigryw’r Trethdalwr (UTR) ichi. Bydd CThEM hefyd 
yn anfon cod cynnau atoch drwy’r post fel y gallwch ddechrau defnyddio’r 
gwasanaeth ar-lein i gyflwyno’ch ffurflen dreth wedi’i hunan-asesu ar-lein. 
Bydd arnoch angen defnyddio’r rhif hwn i gynnau’r gwasanaeth o fewn 28 niwrnod 
neu fel arall fe fydd yn dod i ben ac fe fydd arnoch angen cofrestru ar gyfer cyfrif ar-
lein eto yn ddiweddarach. 
 
Os ydych yn maethu fel rhan o gwpwl, mae yna ychydig o opsiynau ar gael wrth 
benderfynu sut i gofrestru’ch statws hunangyflogedig, ac mae a wnelo oll â’r hyn sy’n 
gwneud y synnwyr ariannol gorau, yn dibynnu ar eich amgylchiadau (a defnyddio 
unrhyw lwfans treth personol nas defnyddiwyd a allai fod gennych). Opsiynau sydd 
ar gael yw: 
 

• Mae un cymar yn cofrestru fel hunangyflogedig ac yn atebol am yr holl 
daliadau maethu. 
Defnyddir hyn yn gyffredin os yw un o’r cymheiriaid yn ‘brif’ ofalwr maeth ac 
mae gan y cymar arall waith arall.  Mae hyn yn galluogi’r cymar i ddefnyddio 
unrhyw lwfans personol sydd ganddo na ddefnyddiwyd (petai’n gwneud elw) 
oherwydd bod lwfans treth personol y cymar arall fel arfer yn cael ei lyncu yn 
ei swydd arall. 

 
• Mae’r ddau gymar yn cofrestru fel hunangyflogedig fel unig fasnachwr, a 

byddent yn rhannu’r trothwy treth rhyddhad gofal cymwys ac unrhyw 
elw 50/50.  
Defnyddir hyn yn gyffredin os yw’r ddau gymar yn maethu’n amser llawn, mae 
ganddynt elw o’u gwaith yn maethu ac mae gan y ddau eu lwfans treth 
personol ar gael (yn ychwanegol at y lwfans treth rhyddhad gofal cymwys). 

 
• Mae’r ddau gymar wedi dechrau ar ‘bartneriaeth’ pan fo ganddynt yr 

hyblygrwydd bob blwyddyn dreth i rannu unrhyw elw trethadwy sut 
bynnag y dymunant, e.e., 60/40, 70/30, 20/80.  Gall hyn fod o gymorth lle y 
gallai un cymar fod â chyflogaeth arall ac y gallai’i enillion newid o flwyddyn i 
flwyddyn.    

 
Mae gallu rhannu’r elw’n hyblyg yn galluogi’r defnydd mwyaf posibl o lwfansau 
treth personol pob cymar bob blwyddyn dreth.  Mae gan y trefniant hwn ei 
ragoriaethau a’i wendidau.  Y fantais yw y gellir rhannu’r elw’n hyblyg rhwng y 
ddau gymar a gallwch newid hyn bob blwyddyn.  Y gwendidau yw bod yn 
rhaid ichi brynu a defnyddio darn o feddalwedd neu gael cyfrifydd i gwblhau 
ffurflen dreth partneriaeth (nid yw hi ar gael i’w chyflwyno yn ystod 
gwasanaeth porth y llywodraeth fel ffurflen dreth arferol), mae yna fwy o 
ffurflenni i’w cwblhau (ffurflen partneriaeth drosfwaol ac wedyn ffurflen ar gyfer 
pob un gofalwr maeth), a byddech yn achosi cosbedigaethau dwbl arnoch 
petaech yn hwyr ar gyfer unrhyw derfynau amser gan GThEM. 

Bydd CThEM yn derbyn unrhyw un o’r trefniadau uchod.  Meddyliwch am beth sy’n 
gwneud y synnwyr ariannol gorau yn eich sefyllfa chi.  Os gwnewch gyfrifo fod 
gennych elw trethadwy o’ch gwaith maethu, ac mae gan un neu’r ddau ohonoch 
lwfans treth personol nas defnyddiwyd, mae’n gwneud gwell synnwyr ariannol petai 
un neu’r ddau ohonoch yn cofrestru fel hunangyflogedig fel y gellir defnyddio’r lwfans 
treth personol i leihau swm terfynol y dreth y byddai arnoch angen ei dalu. 
 
 
A oes arnaf angen talu am gyfrifydd? 
 
Os nad oes gennych elw trethadwy o faethu ac rydych yn dewis Gostyngiad Gofal 
Cymwys (cynllun treth ar gyfer gofalwyr maeth), fel yr amlinellir uchod, nid oes yn 
rhaid i’r gorchwyl o gwblhau ffurflen dreth hunan-asesu fod yn gymhleth. Mae’r rhan 
fwyaf o ofalwyr maeth yn canfod y gallant gwblhau’u ffurflenni treth heb fod angen 
cyfrifydd. Fodd bynnag, os oes gennych faterion treth cymhleth neu os yw’n 
amgenach gennych dalu i rywun gwblhau’ch ffurflen dreth, fe ddylai unrhyw 
gyfrifydd lleol fod yn gallu gwneud hyn ichi – dim ond gwnewch yn sicr ei fod yn 
ymwybodol o, ac yn deall, Gostyngiad Gofal Cymwys. 
 
Neu fel arall, mae yna sefydliadau arbenigol sy’n cynnig cynghorion a gwybodaeth 
am ddim am drethi i bobl sydd ar incymau isel. Os daw’ch unig incwm o ofal maeth, 
mae’n debygol y cewch eich ystyried fel eich bod ar incwm isel. 
 
Peidiwch ag anghofio y bydd CThEM yn eich helpu bob amser. Mae llawer o ofalwyr 
maeth wedi cysylltu â’u llinell gymorth, ac maent yn credu eu bod yn fuddiol iawn 
wrth geisio cwblhau ffurflen dreth. 
 
Mae’r Rhwydwaith Maethu wedi partneru â chwmni cyfrifeg o’r enw Williams Giles, 
y prif ddarparwr o wasanaethau treth arbenigol ar gyfer maethu, ac mae gan eu tîm 
wybodaeth drylwyr am y rheolau treth ac yswiriant gwladol ar gyfer gofalwyr maeth.  
Mae’u gwasanaethau ffurflenni treth ffi benodedig wedi’u cynllunio ar gyfer gofalwyr 
maeth, ac maent yn cynnwys:   
 
• Modd o gael at gynghorydd penodedig drwy gydol y broses; 
• Rhestr wirio treth ryngweithiol i’ch helpu i feistroli’ch treth drwy gydol y flwyddyn;   
• Paratoi’ch ffurflen dreth a chysylltu â Chyllid a Thollau EM ar eich rhan.  
 
I gael mwy o wybodaeth, gallwch eu ffonio ar 01795 478 044 neu fynd i 
www.fosteringtax.co.uk ac anfon e-bost at support@fosteringtax.co.uk 
 
Cofiwch ddweud wrthynt eich bod yn aelod o’r Rhwydwaith Maethu. 
 
www.williamsgiles.co.uk/specialist-sectors/fostering/foster-carers

Rwyf wedi fy nghymeradwyo fel gofalwr maeth ers blynyddoedd ac nid wyf 
wedi fy nghofrestru fel hunangyflogedig - a gaf i ddirwy? 
 
Yn gyntaf oll – peidiwch â chynhyrfu. Mae yna lawer o ofalwyr maeth nad ydynt yn 
sylweddoli bod yn rhaid iddynt gofrestru fel hunangyflogedig, ac felly nid ydych ar 
eich pen eich hun. Gallai CThEM roi dirwy. Petai hyn yn digwydd, fe allwch bob 
amser apelio yn erbyn y ddirwy a darparu tystiolaeth i ddangos nad oeddech wedi 
sylweddoli’n ddiffuant bod yn rhaid ichi gofrestru. Cyn cysylltu â ChThEM i gofrestru, 
darllenwch a deallwch Gostyngiad Gofal Cymwys – y cynllun treth ar gyfer gofalwyr 
maeth – i weld a oes yna unrhyw atebolrwydd treth arnoch ai peidio o’ch gwaith 
maethu. Gallwch wedyn adael i GThEM wybod pan gysylltwch â nhw. 
 
 
Rwyf yn ofalwr maeth i deulu a chyfeillion - a oes yn rhaid imi gofrestru fel 
hunangyflogedig? 
 
Oes, mae’n rhaid ichi. Mae’n rhaid i BOB gofalwr maeth gofrestru fel hunan-
gyflogedig. 
 
 
Mae cyfanswm fy nhaliadau maethu’n is na fy nhrothwy treth, ac felly dim treth 
i’w thalu – a oes yn rhaid imi ddal i gofrestru fel hunan-gyflogedig a chwblhau 
ffurflen dreth? 
 
 
Oes, mae’n rhaid ichi. Ni waeth p’un a oes gennych unrhyw elw trethadwy ai peidio, 
rydych yn dal i orfod cofrestru fel hunan-gyflogedig a chwblhau ffurflen dreth. 
 
 
A yw’r Lwfans Incwm Masnachu’n berthnasol i ofalwyr maeth? 
 
O’r 6ed o Ebrill, 2017, cyflwynodd CThEM Lwfans Incwm Masnachu lle, os yw 
derbynebau cyfunol o hunangyflogaeth a rhai incymau amrywiol neilltuol yn llai na 
£1,000, maent wedi’u heithrio rhag treth ac nid oes angen rhoi gwybod amdanynt ar 
ffurflen dreth.  Mae’r trothwy o £1,000 yn gweddu i incwm ac nid i elw o 
hunangyflogaeth.   
 
Nid yw’r Lwfans Incwm Masnachu’n gweddu i ofalwyr maeth sy’n defnyddio 
Rhyddhad Gofal Cymwys, sy’n golygu nad yw gofalwyr maeth yn cael £1,000 yn 
ychwanegol at eu trothwy treth Rhyddhad Gofal Cymwys, ac mae’n ofynnol i ofalwyr 
maeth ddal i gwblhau ffurflen dreth. 
 
 
Ffurflen dreth hunan-asesu 
 
Mae ar GThEM angen ichi ddweud wrthynt am eich hunangyflogaeth unwaith y 
bydd y flwyddyn dreth wedi gorffen, ac rydych yn gwneud hynny drwy gwblhau 
ffurflen dreth bob blwyddyn. Gallwch gwblhau’ch ffurflen dreth drwy gopi papur neu 
ar-lein. Mae CThEM yn annog pobl i’w chwblhau ar-lein, ond fe gewch chi ddewis. 

!! TERFYNAU AMSER !! 
 
Ffurflen dreth bapur  - 31 Hydref ar ôl i’r flwyddyn dreth orffen 
 
Ffurflen dreth ar-lein - 31 Ionawr ar ôl i’r flwyddyn dreth orffen 
 
Wrth gwblhau ffurflen dreth (naill ai copi papur neu ar-lein), fel arfer fe fydd ar 
GThEM angen gwybod tri ffigwr gennych: 
 
‘treuliau’  eich trothwy treth (a gyfrifir drwy ddefnyddio Gostyngiad 

Gofal Cymwys) 
 
‘trosiant’ cyfanswm eich taliadau o’ch gwasanaeth maethu 
 
‘elw net’ bydd hyn naill ai’n £0 (os yw taliadau maethu’n is na throthwy treth) 

neu’n £’X’ (y swm sydd wedi mynd dros eich trothwy treth gennych). 
 
 
Taliadau cynllun cymorth drwy gydol coronafeirws 
 
Mae’n rhaid ichi gynnwys symiau taliadau ‘cynllun cymorth drwy gydol coronafeirws’ 
trethadwy y gwnaethoch eu derbyn, yn ddarostyngedig i ragor o ganllawiau yn 
nodiadau cyfarwyddyd CThEM ar gyfer cwblhau ffurflen dreth.  Mae’r rhain yn 
cynnwys y Cynllun Cymorth i’r Hunangyflogedig (SEISS).  Mae yna nifer fechan iawn 
o ofalwyr maeth a wnaeth gais am y SEISS yn ystod pandemig Covid-19 oherwydd 
bod ganddynt elw trethadwy o’u gwaith maethu, a wnaeth iddynt fod yn gymwys ar 
gyfer y cynllun. 
 
 
Ffurflen dreth copi papur – terfyn amser ar gyfer cwblhau yw’r 
31ain o Hydref, 2021 
 
Daw’r ffurflen dreth hunan-asesu (copi papur) fel dwy ffurflen: 
 

• SA100 
 

• SA103 tudalen atodol hunangyflogaeth – naill ai’r ffurflen fer neu’r ffurflen 
lawn. Gallwch ddefnyddio’r fersiwn fer os oedd eich ‘trosiant busnes 
blynyddol’ (h.y., eich taliadau o’ch gwasanaeth maethu) yn llai nag £85,000 – 
bydd hyn yn gymwys i’r rhan fwyaf o ofalwyr. 

 
Mae ffurflenni treth bob amser ar gael i’w lawrlwytho oddi ar www.gov.uk. 
 
 
Cyfarwyddiadau cam wrth gam yw’r canlynol ynglŷn â sut i gwblhau’r fersiwn fer 
o’r dudalen atodol ar hunangyflogaeth (SA103): 
 
Cwblhewch eich enw, Cyfeirnod Unigryw’r Trethdalwr (UTR) 
 
Blwch 1 -  Disgrifiad o fusnes: rhowch ‘gofalwr maeth’ i mewn 
 
Rhowch ‘X’ ym mlwch 4 

Os yw’ch taliadau maethu’n IS na’ch trothwy treth: 
 

• rhowch ‘0’ (sero) ym mlwch 31 
• peidiwch â llenwi gweddill ffurflen SA103 

 
 
Os yw’ch taliadau maethu’n UWCH na’ch trothwy treth ac rydych yn defnyddio 
Gostyngiad Gofal Cymwys i gyfrifo unrhyw elw: 
 

• cwblhewch flychau 2 i 8 (os ydych ydynt yn berthnasol i chi) 
• rhowch eich holl dderbynebau (holl daliadau o faethu) ym mlwch 9 
• rhowch eich swm cymwys (trothwy treth) ym mlwch 20 
• cwblhewch flychau 21, 28 a 31 
• cynhwyswch daliadau SEISS Covid-19 ym mlwch 27.1 ac unrhyw daliadau 

‘cymorth drwy gydol coronafeirws’ eraill ym mlwch 10. 
 
 
Ffurflen dreth ar-lein – terfyn amser ar gyfer cwblhau yw’r 31ain  
o Ionawr, 2022  
 
Wrth gwblhau ffurflen dreth ar-lein, fe fydd arnoch angen eich cod adnabod y 
defnyddiwr a’ch cyfrinair wrth law fel y gallwch fewngofnodi i Wasanaethau Ar-lein 
CThEM i ddechrau cwblhau’ch ffurflen dreth. Byddwch wedi creu’r rhain pan 
wnaethoch gofrestru ar-lein fel hunangyflogedig ac y darparwyd Cyfeirnod Unigryw’r 
Trethdalwr (UTR) a chod cynnau ichi (roedd yn rhaid ei gynnau o fewn 28 niwrnod). 
 
Os nad oes gennych god adnabod y defnyddiwr a chyfrinair neu rydych wedi’u 
hanghofio, mae yna gyfarwyddiadau o dan y blwch mewnlofnodi er mwyn ichi 
gael cyfrinair arall. 
 
Pan ydych yn mewngofnodi, fe welwch ar yr ochr dde ‘File a return for 2020-21’, 
ac fe fydd arnoch angen clicio ar ‘File a return’. 
 
Mae yna wyth cam i gwblhau ffurflen dreth. 
 
(1) Croeso 
 
(2) Dywedwch wrthym amdanoch 
Bydd yr adran hon yn gofyn ichi am fanylion megis eich enw, eich 
Cyfeirnod Unigryw'r Trethdalwr (UTR), rhif yswiriant gwladol, rhif ffôn a 
chyfeiriad. 
 
(3) Cwblhewch eich ffurflen dreth yn benodol i chi 
Mae’r adran hon yn helpu i gwblhau’ch ffurflen dreth yn benodol i chi, a’i nod yw 
sicrhau eich bod ond yn ateb cwestiynau sy’n berthnasol i chi a’ch amgylchiadau. 
 
Bydd yr adran hon yn gofyn a oedd eich trosiant yn £1,000 neu fwy fel cyfanswm 
o bob hunangyflogaeth - mae hyn yn golygu a oedd cyfanswm eich taliadau o 
faethu am 2020-21 yn fwy na £1,000? I’r rhan fwyaf o ofalwyr maeth, yr ateb yw 
OEDD. 

Bydd yr adran hon hefyd yn gofyn ichi ddarparu enw’ch busnes – yma y byddech yn 
rhoi’ch enw’ch hun. 
 
(4) Cwblhewch eich ffurflen dreth  
 
Manylion y gofalwr (tudalen 1 o 2) 
 
Ar y dudalen hon, fe ofynnir ichi a oes gennych drosiant blynyddol o £85,000 neu 
fwy (2020-21) – mae hyn yn golygu – a yw cyfanswm eich taliadau o faethu yn dod i 
fwy na £85,000? I’r rhan fwyaf o ofalwyr maeth, NA fydd yr ateb. 
 
Wedyn, fe fydd yna flwch y gallwch ei dicio sy’n datgan: ‘Rwyf yn ofalwr maeth 
neu’n ofalwr lleoliad i oedolion' – ticiwch y blwch hwn. 
 
Manylion y gofalwr (tudalen 2 o 2) 
 
Ar y dudalen hon, fe ofynnir am yr enw busnes – rhowch eich enw’ch hun. 
 
Bydd wedyn yn gofyn am ddisgrifiad o’r busnes – rhowch 'gofalwr maeth' neu 
'gofalwr cymwys'. 
 
Incwm ar gyfer gofalwr 
 
Hon yw’r dudalen lle rydych yn datgan eich ffigurau. 
 
'trosiant' = cyfanswm y taliadau o’ch gwasanaeth maethu. 
 
'cyfanswm y treuliau a ganiateir' = trothwy treth rydych wedi’i gyfrifo gan 
ddefnyddio gostyngiad gofal cymwys. 
 
Bydd yn gofyn sut mae arnoch eisiau cofnodi’ch treuliau – dewiswch 'cyfanswm 
gwerth sengl'. 
 
'elw net' = bydd hyn yn cyfrifo’n awtomatig pan ydych yn cwblhau’ch trosiant 
a chyfanswm eich treuliau a ganiateir. 
 
Pwysig: ni all gofalwyr maeth wneud colled 
Os ydych yn defnyddio gostyngiad gofal cymwys (y cynllun treth arbennig ar gyfer 
gofalwyr maeth) ac mae’ch taliadau maethu yn is na’ch trothwy treth, nid oes 
gennych atebolrwydd treth. Fodd bynnag, pan ddaw hi’n fater o dreth, ni all gofalwyr 
maeth wneud ‘colled’ o’u gwaith maethu. Felly, wrth roi’r wybodaeth hon i mewn, er 
mwyn peidio â dangos ‘colled’ ar y ffurflen dreth, fe fydd ar ofalwr maeth angen rhoi 
£0 i mewn yn y blychau ‘trosiant’ a 'cyfanswm treuliau a ganiateir’. Bydd hyn yn 
gadael yr ‘elw net’ fel £0 yn hytrach na dangos ffigwr minws. 
 
Cyfraniadau Yswiriant Gwladol Dosbarth 2 
 
Mae’r adran hon yn caniatáu ichi dalu Cyfraniadau Yswiriant Gwladol Dosbarth 2 
yn wirfoddol, petaech yn dymuno gwneud. Ticiwch 'ydwyf’, os hoffech wneud 



 

 
10 

 
(5) Gwiriwch eich ffurflen dreth 
 
(6) Edrychwch ar eich cyfrifiad 
 
(7) Arbedwch eich ffurflen dreth 
 
(8) Cyflwynwch eich ffurflen dreth 
 
 
Materion ychwanegol i fod yn ymwybodol ohonynt yn 
gysylltiedig â threth a maethu 
 
Lleoliadau rhiant a phlentyn 
Os oes gennych leoliad rhiant a phlentyn, fe all y rhiant a/neu’r plentyn fod 
yn ‘blentyn sy’n derbyn gofal’. 
 
Mae’n bwysig bod eich gwasanaeth maethu’n eglur gyda chi ar ddechrau’r lleoliad 
am natur a statws cyfreithiol y lleoliad rhiant a phlentyn. 
 
Gall gofalwyr maeth ddefnyddio’r swm ychwanegol am bob plentyn yr wythnos ar 
gyfer y rhiant a’r plentyn, ill dau. 
 
Mae Llyfryn Incwm Busnes CThEM (BIM52765) yn datgan: 
 
‘Gofal maeth rhiant a phlentyn 
 
Deallwn fod gan rai awdurdodau lleol gynlluniau drwy’r hyn y caiff plentyn, sy’n 
rhiant, ei leoli mewn gofal maeth. Mae’r gofalwr maeth i bob diben yn gofalu am y 
rhiant a’i baban, ond dim ond y rhiant yn dechnegol a leolir mewn gofal. 
 
Fe’n hysbysir y caiff y taliadau a wneir i’r gofalwr maeth yn yr amgylchiadau hyn eu 
bwriadu’n ddieithriad i dalu am lety a’r gofal a ddarperir i’r rhiant a’r baban. Ar y sail 
honno, rydym yn fodlon, er dibenion treth, trin y rhiant a phob un baban fel petaent 
mewn gofal. Gall y gofalwr maeth hawlio swm wythnosol am bob plentyn ar gyfer 
pob un ohonynt wrth gyfrifo’u swm cymwys.’ 
 
https://www.gov.uk/hmrc-internal-manuals/business-income-manual/bim52765 
 
Mae Gostyngiad Gofal Cymwys hefyd yn cwmpasu trefniadau rhiant a phlentyn lle 
mae’r rhiant yn 18 oed neu’n hŷn ac nad yw’r plentyn yn ‘blentyn sy’n derbyn gofal’. 
 
Felly, mae Gostyngiad Gofal Cymwys yn cwmpasu pob sefyllfa sy’n 
gysylltiedig â threfniadau rhiant a phlentyn, ac mae’n caniatáu i ofalwr 
maeth gynnwys y swm ychwanegol ar gyfer y rhiant a’r plentyn, ill dau. 
 
Gofal plant yn ystod y dydd 
 
Os yw gofalwr maeth yn helpu i ofalu am blentyn am ychydig oriau yn ystod y dydd, 
e.e., er mwyn i ofalwr maeth y plentyn fynychu hyfforddiant, apwyntiad, cyfarfod, ac 
yn y blaen, ac mae’n derbyn tâl amdano – ni all y gofalwr maeth ddefnyddio’r ‘swm 
ychwanegol am bob plentyn yr wythnos’ (o fewn rhan 1 uchod) fel rhan o ostyngiad

gofal cymwys oherwydd na fydd y plentyn yn cael ei ‘leoli’ yn ffurfiol gyda nhw fel 
trefniant maethu. Credwn y gall y gofalwr maeth gynnwys y taliad y maent yn ei 
dderbyn am ddarparu’r gofal wrth wneud cyfanswm eu taliadau maethu ond ni allant 
gynyddu’u trothwy treth oherwydd nad yw’r plentyn wedi’i leoli’n ffurfiol gyda nhw fel 
lleoliad maethu. 
 
 
Ble y gallaf gael mwy o wybodaeth am faethu a threth? 
 
Taflen gymorth 236 CThEM 
https://www.gov.uk/government/publications/qualifying-care-relief-foster-carers-
adultplacement-carers-kinship-carers-and-staying-put-carers-hs236-self-
assessmenthelpsheet/hs236-qualifying-care-relief-foster-carers-adult-placement-
carers-kinshipcarers-and- 
 
Fideo cyflwyniad i drethi gofalwyr maeth Y Rhwydwaith Maethu 
https://www.thefosteringnetwork.org.uk/foster-carer-tax-presentation 
 
(Bydd arnoch angen eich enw defnyddiwr a chyfrinair i fewngofnodi i’n gwefan i weld 
y fideo trethi.) 
 
Sesiwn Holi ac Ateb Y Rhwydwaith Maethu ynglŷn â threthi  
https://www.thefosteringnetwork.org.uk/advice-information/finances/tax-faqs 
 
Llyfryn Y Rhwydwaith Maethu i Gyfeirio drwy Dreth Incwm ac Yswiriant 
Gwladol 
https://www.fosteringresources.co.uk/?cid=1&sid=3&pid=330&p=0 
 
Mae’r llyfryn cyfeirio wrthi ar hyn o bryd yn cael ei ddiweddaru ar gyfer blwyddyn 
dreth 2021-22, a bydd ar gael i’w brynu yn o fuan. 
 
 
Ffurflenni treth hunan-asesu CThEM 
 
Gallwch lawrlwytho copïau caled o’r ffurflenni treth yn y dolenni a ganlyn: 
 
SA100  https://www.gov.uk/government/publications/self-assessment-tax-
return-sa100  
 
SA103 https://www.gov.uk/government/publications/self-assessment-
self-employment-short-sa103s 
 
Gallwch hefyd fynd i wefan www.gov.uk a theipio HS236 yn y blwch chwilio. 
 
Fforwm ar-lein CThEM ar gyfer gofalwyr maeth 
https://online.hmrc.gov.uk/webchatprod/community/posts/list/15/39.page 
 
TaxAid 
Gall TaxAid helpu unrhyw berson sydd ar incwm isel sydd wedi methu â datrys eu 
problem drethi â ChThEM.  Fel canllaw, mae incwm isel yn rhywbeth hyd at tua £380 
yr wythnos cyn treth i berson sengl – sy’n gyfwerth ag £20,000 y flwyddyn.  
 
Mae ganddynt linell gymorth 0345 120 3779 sy’n agored o 10yb-hanner dydd 
o ddydd Llun i ddydd Gwener, a gwefan www.taxaid.org 

Y Grŵp Diwygio Trethi Incymau Isel (LITRG) 
Ei nod yw rhoi llais i’r rheiny na chânt fel arfer eu cynrychioli’n ddigonol yn y system 
drethi, yn cynnwys cynnig cyngor am ddim am drethi i’r rheiny sydd ar incymau isel. 
 
Gellir cysylltu â nhw drwy’u gwefan www.litrg.org.uk  
 
 
Cyfraniadau Yswiriant Gwladol Dosbarth 2 
 
Pan fo gofalwr maeth yn cofrestru fel hunangyflogedig, mae hefyd yn cofrestru ar 
gyfer cyfraniadau yswiriant gwladol Dosbarth 2 (NICs).  Ar gyfer 2021-22, mae NICs 
Dosbarth 2 yn £3.05 yr wythnos. 
 
Bydd yr opsiwn rydych yn ei ddewis o’r uchod yn dibynnu ar eich 
amgylchiadau unigol a ph’un a oes gennych gofnod yswiriant gwladol llawn 
ai peidio. 
 
Os hoffech wirio’ch cofnod yswiriant gwladol a faint o gyfraniadau 
rydych wedi’u gwneud, fe allwch wneud hyn yn y ddolen a ganlyn 
https://www.gov.uk/check-national-insurance-record 10 
 
Opsiynau sydd ar gael i ofalwyr maeth yw: 
 

• Bod yn gymwys ar gyfer y Trothwy Elw Bach (SPT) 
 
Os oes gan ofalwr maeth ddim elw trethadwy o’u maethu, neu os oes ganddynt 
elw trethadwy (y swm dros y trothwy) hyd at £6,515 (2021-22) (£6,475 yn 2020-21), 
 
yn awtomatig ni fydd yn rhaid iddynt dalu Cyfraniadau Yswiriant 
Gwladol Dosbarth 2. 
 

• Credydau Yswiriant Gwladol (credyd Dosbarth 3) 
 
Gall gofalwyr maeth ymgeisio am gredyd Yswiriant Gwladol ar gyfer pob wythnos y 
maent wedi’u cymeradwyo fel gofalwr maeth. Gall gofalwyr maeth ymgeisio am 
gredydau Yswiriant Gwladol ar ddiwedd pob blwyddyn dreth. Mae yna ffurflen y 
bydd arnynt angen ei chwblhau, ac fe fydd arnynt angen llythyr gan eu gwasanaeth 
maethu i gadarnhau eu bod wedi’u cymeradwyo am y flwyddyn dreth. Bydd credyd 
Yswiriant Gwladol yn cyfrif tuag at eich cofnod yswiriant gwladol. Gellir gwneud 
ceisiadau am gredydau Yswiriant Gwladol ar ffurflen CF411A, y gallwch ei chanfod 
yn y ddolen a ganlyn: https://www.gov.uk/government/publications/national-
insurance-credits-for-parents-and-carers-cf411a 
 
Mae credydau Yswiriant Gwladol yn gredyd Dosbarth 3 sy’n golygu eu bod yn cyfrif 
tuag at Bensiwn Gwladol sylfaenol ac ychwanegol yn unig. 
 

• Talu cyfraniadau yswiriant gwladol Dosbarth 2 yn wirfoddol 
 
Gall gofalwyr maeth benderfynu talu Cyfraniadau Yswiriant Gwladol Dosbarth 2 yn 
wirfoddol. Ar gyfer 2021-22, mae Cyfraniadau Yswiriant Gwladol Dosbarth 2 yn 
£3.05/yr wythnos (2020-21 £3.05/yr wythnos). Mae yna opsiwn wrth gwblhau’r 
ffurflen dreth i dalu’r cyfraniadau’n wirfoddol.

Mae Cyfraniadau Yswiriant Gwladol Dosbarth 2 yn darparu modd o gael at Lwfans 
Cyflogaeth a Chymorth yn seiliedig ar gyfraniadau, budd-dal mamolaeth, budd-dal 
profedigaeth a phensiwn ymddeol y wladwriaeth. Os dewiswch beidio â thalu 
Cyfraniadau Yswiriant Gwladol Dosbarth 2, fe ellir effeithio ar eich hawl i’r budd-
daliadau lles hyn. 
 
 
Cyfraniadau yswiriant gwladol Dosbarth 4 
 
Mae cyfraniadau yswiriant gwladol Dosbarth 4 ond i’w talu os ydych yn gwneud 
swm neilltuol o elw o’ch hunangyflogaeth. Mae hyn yn ychwanegol at gyfraniadau 
yswiriant gwladol Dosbarth 2. Cyfraddau cyfraniadau yswiriant gwladol Dosbarth 4 
yw: 
 
9% ar elw rhwng £9,569 a £50,270 (2021-22) (£9,501 a £50,000 2020-21) 2% ar 
elw dros £50,270 (2021-22) (£50,000 2020-21). 
 
Bydd yr opsiwn rydych yn ei ddewis o’r uchod yn dibynnu ar eich amgylchiadau 
unigol a ph’un a oes gennych gofnod yswiriant gwladol llawn ai peidio. 
 
Rydych yn stopio talu Yswiriant Gwladol Dosbarth 2 pan gyrhaeddwch oed 
pensiwn y wladwriaeth.  Rydych yn stopio talu Yswiriant Gwladol Dosbarth 4 
o’r 6ed o Ebrill (dechrau’r flwyddyn dreth) ar ôl ichi gyrraedd oed pensiwn y 
wladwriaeth. 
 
Os oes arnoch angen mwy o wybodaeth am yswiriant gwladol, fe allwch gysylltu â 
llinell gymorth ymholiadau cyffredinol am yswiriant gwladol sydd gan y 
llywodraeth gan ddefnyddio’r manylion isod: 
 
Ymholiadau Cyffredinol am Yswiriant Gwladol 
 
Ffôn: 0300 200 3500 
 
Dydd Llun – Dydd Gwener, 8yb-6yh, ynghau ar Sadyrnau, Suliau a Gwyliau’r Banc. 
 
A all gofalwyr maeth wneud cais am gymorth o dan becyn ariannol 
y llywodraeth ar gyfer yr hunangyflogedig yn ystod cyfnod yr haint 
coronafeirws? 
 
Mae’n bwysig cofio ei bod hi’n ofynnol i ofalwyr maeth gofrestru fel hunangyflogedig 
a defnyddio Gostyngiad Gofal Cymwys i gyfrifo a oes ganddynt unrhyw elw 
trethadwy o’u taliadau maethu. Os oes ganddynt elw trethadwy, mae ganddynt 
ddewis i’w wneud - parhau i ddefnyddio Gostyngiad Gofal Cymwys a dim ond 
derbyn swm yr elw y maent wedi’i gyfrifo neu fe allant ddefnyddio’r dull elw a 
cholled. Mae’r mwyafrif o ofalwyr maeth yn parhau i ddefnyddio Gostyngiad Gofal 
Cymwys. 
 
Cadarnhaodd Cyllid a Thollau Ei Mawrhydi (CThEM) nad oes yna ddim yn benodol 
fyddai’n atal gofalwr maeth rhag bod yn gymwys ar gyfer y cymorth gan y 
llywodraeth.  I wirio p’un a allwch hawlio grant drwy’r Cynllun Cymorth Incwm i’r 
Hunangyflogedig, mae gwybodaeth ar gael ar wefan GOV.uk yn y ddolen a ganlyn 
https://www.gov.uk/guidance/claim-a-grant-through-the-coronavirus-covid-19-
selfemployment-income-support-scheme. 

Mae’r pedwerydd grant yn cwmpasu’r 1af o Chwefror, 2021 tan y 30ain o Ebrill, 2021.  
Bydd yna bumed grant yn cwmpasu Mai 2021 i Fedi 2021.  Darperir canllawiau 
ynglŷn â sut i hawlio’r pumed grant maes o law.  Seilir y swm taladwy ar yr elw a 
ddatganwyd ar ffurflen dreth.  Gan nad oes gan y mwyafrif o ofalwyr maeth elw 
trethadwy gan ddefnyddio rhyddhad gofal cymwys, ac maent felly’n datgan £0 elw ar 
eu ffurflen dreth, ni fyddai yna ddim yn daladwy iddynt. 
 
Lle mae yna elw wedi’i ddatgan, fe fydd gan y gofalwr yr un cymhwysedd ag 
unrhyw berson hunangyflogedig arall. 
 
Felly, i atgrynhoi: 
 

• Nid oes dim yn benodol i atal gofalwr maeth rhag bod yn gymwys ar 
gyfer pecyn cymorth y llywodraeth ar gyfer yr hunangyflogedig. 

• O ystyried nad oes gan y mwyafrif o ofalwyr maeth elw trethadwy, ni 
fyddai dim yn daladwy iddynt drwy’r pecyn hwn. 

• I’r gofalwyr maeth hynny sydd ag elw trethadwy o’u hunangyflogaeth, fe 
fyddai’r un cymhwysedd yn gweddu fel i unrhyw berson hunangyflogedig 
arall. 

• Mae gwybodaeth yn datgan y bydd CThEM yn cysylltu â’r rheiny sy'n 
gymwys i hawlio am y pecyn cymorth 

• https://www.gov.uk/guidance/claim-a-grant-through-the-coronavirus-
covid-19-self-employment-income-support-scheme 

 
 
Llinell gymorth Llinell Faethu Cymru 
 
Os oes gennych ragor o gwestiynau neu os oes arnoch angen cyngor a 
gwybodaeth am unrhyw fater maethu, mae croeso mawr ichi gysylltu â ni yma yn 
Llinell Faethu Cymru. 
 
Llinell gymorth ar 0800 316 7664 
Agored o ddydd Llun – ddydd Gwener, 9.30yb i 12.30yp (ac eithrio gwyliau’r banc). 
 
Yn ystod oriau eraill, gadewch neges, os gwelwch yn dda, ac fe wna rhywun 
ddychwelyd eich galwad ffôn, os nad y diwrnod hwnnw, yna trannoeth. Dylech 
dderbyn ymateb o fewn 24 awr. 
 
Gallwch hefyd anfon e-bost atom yn fosterlinewales@fostering.net 
 
Ceisiwn ymateb i ymholiadau e-bost mor gyflym â phosibl, ac fe wnewch dderbyn 
ymateb o fewn 24 awr. 
 
 
 
Tachwedd 2021 
 
 

 
 
 


